
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
মালিনী







মহিষী





   ও গাে, আপন বাপের গর্ব্বে

আমার বাপেরে দাও খোঁটা? তাই গর্ভে

ধরেছিনু তােরে, ওরে অহঙ্কারী মেয়ে?

জানিস, আমার পিতা তাের পিতাচেয়ে

শতগুণে ধনী, তাই ধনরত্ন পানে

এত তাঁর হেলা!





মালিনী





   সে ত সকলেই জানে।

যেদিন পিতৃব্য তব, পিতৃধনলােভে

বঞ্চিলেন পিতারে তােমার, মনক্ষোভে

ছাড়িলেন গৃহ তিনি। সর্ব্ব ধনজন

সম্পদসহায় করিলেন বিসর্জ্জন

অকাতর মনে; শুধু সযত্নে আনিলা

পৈতৃক দেবতামূর্ত্তি, শালগ্রাম শিলা,

দরিদ্রকুটীরে। সেই তাঁর ধর্ম্মখানি

মাের জন্মকালে মােরে দিয়েছ মা আনি’

আর কিছু নহে। থাক্ না মা সর্ব্বক্ষণ

তব পিতৃভবনের দরিদ্রের ধন

তােমারি কন্যার হৃদে। আমার পিতার

যা কিছু ঐশ্বর্য আছে ধনরত্নভার

থাক্ রাজপুত্র তরে।

